
                                        王秀容
    我細漢蹛高雄市籬仔內，毋是市區，對學校轉來厝裡有兩條路。若行大路，店濟、車濟，青紅燈愛緊過；若行小路，有圳溝、有水田，會當慢慢仔行、寬寬仔耍。免講，攏嘛揀小路較趣味。到今想著行佇春天的田路邊，心肝穎仔猶是笑甲糖甘蜜甜。
    阮放學攏嘛笑頭笑面，穿白色的siat-tsuh，藍色的吊帶裙，若像佇天頂飛的白雲。阮戴柑仔色的碗公帽仔，袂輸路邊綴春天的風，搖來搖去的花蕊。查埔囡仔早就共鞋仔褪落來，鞋帶結做伙吊佇頷頸，蹽圳溝咧耍水。阮查某的較毋敢，就佇邊仔看，連鞭喝講欲共爸母投，連鞭著愛細膩，莫去予潑著水。嚇欲共阮潑予澹，阮就緊走。走去佗位？走去逐飛啊飛的蝴蝶。
    我上愛佇春天的田岸邊逐蝴蝶。飛佇空中若咧跳舞，停佇花蕊若公主穿媠媠咧看你。我捌共手伸出來迎接，有一兩擺仔會乖乖仔飛來我的手裡。我嘛捌予同學看著停佇我的帽仔頂，可能蝴蝶嘛知影我袂害。有當時仔我會共雙手展開學飛，我這隻假蝴蝶飛袂懸，只好攑頭看佇空中共我擛手講：「後擺才閣陪你耍！」 
    我都市囡仔捌的蟲豸無幾款，除了蝴蝶，賰的攏若像冤仇人仝款。我用手拍蠓仔、挼狗蟻，提樹奶擗胡蠅，捎淺拖仔摃虼蚻，涎金龜縛伊的跤予踅圓箍仔飛，掠蟋蟀仔予相觸、相咬，掠火金蛄轉來關蠓罩，先拈田嬰才共放予飛！遮的恐怖事件，攏予我心驚驚，嘛足對不起，誠後悔啦！細漢人咧時行飼娘仔，講欲予變蝶仔，我嘛是毋敢。我干焦佮意蝴蝶若公主的恬靜、優雅。
    到今，逐冬三月、四月，涼冷仔涼冷的春風吹來，樹仔頂發新穎，春天溫柔的日頭光，對樹椏縫掖落來，花蕊、草仔攏笑笑仔媠，蝴蝶攏守信用，會出來跳舞。雖然我細漢的田岸小路、圳溝已經變大樓，做伙放學的囡仔伴嘛已經變老，毋過，天頂的白雲，猶原綴春風咧飛，春天的花蕊，猶原伴春光咧笑。蝴蝶公主一直蹛佇我永遠春天的城堡，佮我𨑨迌！
